
Тема: Исем
Теория:

Исем — предмет һәм затларны белдерә торган сүз төркеме. Ул кем? нәрсә? кемнең? нәрсәнең? кемгә? нәрсәгә? кебек сорауларга җавап бирә.

Исем килеш һәм тартым белән төрләнә, берлек һәм күплек санда килә. Башка сүзләргә исем килеш, тартым кушымча​лары һәм төрле бәйләгечләр ярдәмендә бәйләнә.

Җөмләдә күбесенчә ия яки тәмамлык булып килә.

Исемнең 6 килеше бар. Беренче — баш килеш​нең махсус күрсәткече юк: ул кушымчасыз килеш. Калган килешләрнең һәрберсенең кушымчалары бар. Алар — исемнәрнең берлек һәм күплек саннары өчен уртак кушымчалар. Килеш кушымчалары сөй​ләмдә исемнәрне башка сүзләргә бәйләү өчен хезмәт итәләр.Кушымчалы килешләр кыек килешләр дип ата​лалар. Исемнәр берлек һәм күплек санда киләләр. Бер​лек санының махсус күрсәткече юк. Күплек саны -лар, -ләр кушымчасы ялганып ясала. Борын тарты​гына беткән исемнәр -нар, -нәр кушымчасы алалар.
Тартым килеш категориясе белән тыгыз бәйләнештә: тартым белән төрләнгән исем, еш кына, билгеле бер килештәге зат алмашлыгы яки исем белән ачыкланып килә. Зат алмашлыклары иялек килешендә, тартымлы исемне ачыклап килгән икенче бер исем исә иялек килешендә дә, баш килештә дә кулланыла: Минем йортым, синең курчагың, аларның фатиры.

Бер төрдән булган предметларның, затларның ба​рысы өчен дә уртак исемнәр уртаклык исем булалар. Мәсәлән: шәһәр, журнал, кеше һ. б. Уртаклык исемнәр юл хәрефе белән язылалар.

Бер төрдән булган предметлар һәм затларның бер​сенә генә бирелгән исем ялгызлык исем дип атала.

Исемнәр 6 төрле ысул белән ясала алалар:

1. Тамыр исемнәр: агач, китап
2. Ясалма (тамыр исемнәргә ясагыч кушымча кушыла): уку-чы, авыл-даш
3. Кушма (ике тамыр сүз кушылалар): ак-кош, төн-боек
4. Тезмә (ике яки берничә сүз кушылалар): үги ана яфрагы
5. Парлы (ике сүз кушыла, сызыкча аша языла): әти-әни, дус-иш
6. Кыскартылма (аббревиатура): нарком, драмтүгәрәк, рабфак
Бирем:
 1.Укыгыз.Исемнәрне табыгыз, сорау куегыз.
Ризыкка карата күңелендә хөрмәт  саклаган кеше начарлык эшли алмыйдыр.Безнең халыкта бер хикмәтле сүз бар бит:гөнаһ кылсаң ,ашаган ризыгың тотар,диләр.Ризыкны рәнҗетү -ата-анаңны рәнҗетү белән бер санала.                                                                               (Ф.Яруллин)
2.Шигырьләрне укыгыз, һөнәрне белдергән исемнәрне табыгыз, тәрҗемә итегез.
Хат ташучы үтеп киткән саен,
Тәрәзәгә барып ябыштык.
Өч ел буе көттек өметләнеп,
Өч ел буе ,әткәй ялгыштык.
                          (Ш.Галиев)
Минем әнием –тегүче,
Үз эшен бик нык сөя:
Ул теккән җылы киемне
Бик күп кешеләр кия.
        (Ф.Яруллин.)
Минем әти-йорт төзүче,
Ул сала биек йортлар.
Ул салган биек йортларда
Балкып торалар утлар.
        (Ә.Ерикәй)
Гөлсем апаны күрерсез,
Бакчабызга килсәгез,
-Менә безнең тәрбияче-
Гөлсем апа,-диярбез .
                          (Ә.Бикчәнтәева)
3.Ялгызлык һәм уртаклык исемнәрне  күчереп языгыз, сорау куегыз.
Өч сикереп, бер атлап,
Чыктык ишегалдына.
Сагынышкан Сашалар,
Азат, Фәрит бар монда.
Фәрит кайткан-Кубадан,
Азат кайткан-Алжирдан,
Әтиләре эшләгән
Дөньядагы  бар җирдән!
        (Ш.Галиев)
4.Исемнәрне ясалышы ягыннан төркемнәргә бүлеп языгыз.
Күзлек, Айсылу, аккош, савыт-саба, ата-ана, кырчылык, каен җиләге, тиен, сүзлек, балчык, яфрак, ташбаш, үзөйрәнгеч, карабодай, бүлмә, телетапшыру, кием-салым, икмәк.

